
Semua Ketua Eksekutif
Agensi Pelaporan Kredit

Tuan/Puan,

PELAPORAN MAKLUMAT KREDIT DARIPADA PEMBER! KREDIT DI BAWAH
RANG UNDANG-UNDANG KREDIT PENGGUNA 2025

Dengan hormatnya Mesyuarat Perjumpaan Pendaftar Agensi Pelaporan Kredit
Bersama Agensi Pelaporan Kredit Bilangan 2 Tahun 2025 pada 6 Ogos 2025 serta
perkara di atas dirujuk.

2.  Untuk makluman, Rang Undang-Undang Kredit Pengguna 2025 (RUUKP 2025)
telah dibentangkan kepada Parlimen Malaysia dan seterusnya diluluskan oleh
Dewan Rakyat pada 21 Julai 2025 serta oleh Dewan Negara pada 4 September 2025.

3.  Objektif utama RUUKP 2025 ialah untuk melindungi kepentingan pengguna
kredit dalam negara dengan—

(a) mengawal selia semua perniagaan kredit dan perniagaan perkhidmatan
kredit;

(b) memastikan pelakuan yang baik dan amalan pemberian pinjaman yang
bertanggungjawab oleh peserta industri kredit; dan

(c) menggalakkan kemajuan industri kredit yang adil, cekap dan telus.

4.  Walau bagaimanapun, sehingga kini RUUKP 2025 masih belum disiarkan dalam
Warta Kerajaan Persekutuan dan dikuatkuasakan oleh Menteri Kewangan. Oleh yang
demikian, rangka kerja perundangan sedia ada berkaitan dengan kredit pengguna
masih berkuat kuasa buat masa ini.

5. Pejabat Pendaftar Agensi Pelaporan Kredit, Kementerian Kewangan, sebagai
pengawal selia agensi pelaporan kredit (APK) di bawah Akta Agensi Pelaporan Kredit
2010 [Akta 710], berpandangan bahawa penguatkuasaan RUUKP 2025 kelak akan
mempengaruhi bentuk pelaporan kredit pengguna di dalam laporan kredit.



6. Sehubungan dengan itu, semua APK hendaklah berbincang dan mendapatkan
kelulusan Pejabat ini terlebih dahulu sebelum membuat apa-apa perkiraan dengan
mana-mana pihak atau pemberi kredit berhubung dengan pelaporan maklumat kredit
pengguna di dalam laporan kredit bagi memastikan pelaporan tersebut selaras dan

teratur dari aspek perundangan.

Sekian, terima kasih.

